
"ОММАВИЙ МАДАНИЯТ"- ЎЗБЕКОНА ҚАДРИЯТЛАРИМИЗГА

МУТЛАҚО БЕГОНА ИЛЛАТ.

Аннотация:  Ушбу  мақолада  "Оммавий  маданият"  ва  унинг  турфа

кўринишларининг халқимиз ва ёшларимиз онгига зарарли таъсири ҳақида фикр

юритилади.

Калит  сўзлар:  "Оммавий  маданият",  қадрият,  маънавият,  тарбия, ор-

номус, уят ва андиша, шарму хаё, ибо ва иффат. 

Бугунги кунда  инсон  маънавиятига  қарши йуналтирилган,  бир қарашда

арзимас бўлиб туюладиган кичкина хабар хам ахборот оламидаги глобаллашув

шиддатидан куч олиб, кузга кўринмайдиган, лекин зарарини ҳеч нарса билан

қоплаб бўлмайдиган улкан зиён етказиши мумкин.  Бу -  бизга  четдан кириб

келаётган, ўзбекона қадриятларимизга мутлақо ёт бўлган маънавий ва ахлокий

тубан  иллатларни  ўз  ичига  олган  «оммавий  маданият»нинг  миссионерлик

кўринишидаги айрим хуружларидан бири бўлган «14 февраль - «Севишганлар

куни» ёки «Авлиё Валентин куни» ҳақидадир.

Қадимги  Римда  Авлиё  Валентин  куни  Луперкалий  байрами  -  эротик

фестивал сифатида нишонланган.  Бу -  аёл худо Жуно Фебруата билан  ҳудо

Луперк  ўртасидаги  ишкий  муносабатлар  билан  боғланган.  Бирорта  дин  бу

кунни байрамини нишонламайди.

Ўрта асрларда уруш пайтида роҳиб Валентин севишганларга гувоҳларсиз,

ноқонуний никоҳ ўқиб қўя бошлайди. Рим императори Клавдий II уни қамоққа

олиб,  ўлим жазосини белгилайди.  Қамоқда у турма нозирининг қизи Жулия

билан танишади.  Ўлими олдидан унга севги изҳори ёзилган юрак шаклидаги

«валентинка»ни юборади. Уни 269 йил 14 февраль куни қатл қилишади.

XIX  асрда  Буюк  Британияда  қулбола  валентинкалар  ишлаб  чиқила

бошланди.  Бу  эса  байрамларни  тижорийлашувини  бошлаб  берди.  Севги

мавзуси  ҳам тижоратлашади. Севгили сўзлар уфурган янги байрамлар пайдо

бўла бошлайди. Умумроссия ижтимоий фикрни ўрганиш Маркази (ВЦИОМ) ва

Юрий  Леваданинг  таҳлилий  маркази  маълумотларига  кўра  Россия  ёшлари

орасида  бу  байрам кенг  тарқалиб бормоқда.  «Севишганлар  куни»ни байрам

килувчилар  кўпайгани  сари  садоқат  камайиб,  ажримлар  кўпая  бормоқда.

Россиянинг  «Известия»  газетасида  мамлакатда  кейинги  йилларда  хар  1000

оиладан 800 таси ажрашаётгани эълон қилинди. Оқибатда 400 000 нафар вояга

етмаган  болалар  етимга  айланмоқда.  Турмуш  қуриш  ёшида,  бирок,  оила

қурмаганлар сони 40 фоизга ошган1.

Дунёда  қатор  ёшлар  ташкилотлари,  динлар  вакиллари хам бу  байрамга

салбий муносабатда. Чунки «Севишганлар куни»нинг негизида қадимги Римда

ўтказилиб  келинган  луперкалий  эротик  байрами  ётибди.  Бу  байрамнинг

динларга  алоқаси  йўқ,  балки  барча  динларнинг  қадриятларига  зид  .  Чунки

Луперкалий  байрамида  ахлоқсизлик,  тартибсиз  жинсий  алоқалар  қўллаб-

қувватланган.2

Ёшлар  ташкилотлари  бу  байрамга  миллий  маданиятга  таҳдид  сифатида

кескин муносабат билдиришган. Чунки одамлар буюм бозорларида «Модная

девушка» деган балоғатга етган, бир кўкраги очиқ,  ўта калта юбка кийдириб

қўйилган  қиз  қўғирчоклар,  беҳаё  ҳолатда  турган  қизлар  сурати  тагига

шахвоний «изхор»лар битилган «валентинка»лар сотилаётганини кўрмокдалар.

Уларнинг ёнида болаларга капалак, дарахт, куёнчаларни эмас, балогат ёшидаги

1http://www.vokrugnovostei.ru/news/
2Мария В. День Святого Валентина: история праздника // BCM.ru.

қизларнинг ножоиз суратлари билан «Наклей и раскрась» деган дафтарлар бор.

Қизалокларга  буялган  суратларига  қараб,  ранг  танлаб,  ёнидаги  эскизларини

бўяш тавсия этилади. Бу 5 ёшли қизалокларга 15 ёшли қизларнинг хаёлларини

сингдиришдан  бўлак  нарса  эмас.  Инсон  бутун  умри  давомида  оладиган

маълумотларнинг 70 фоизини 5 ёшгача олади. Ота-оналар айнан шу ёшдаги

болаларига  бундай  эрмакларни  сотиб  олиб  беришлари  канчалик  фойдасиз

эканлигини уйлаб куришлари керак.

Кейинги  йиллардаги  кузатишлар  шундан  далолат  берадики,  14 февраль

куни  мамлакатимизда  фаолият  олиб  бораётган  айрим  радиоканалларни

тинглаш  жараёнида  телефон  кўнғироқларини  97  фоизи  тарихи  кўпчиликка

маълум  бўлмаган  «Валентин  куни»  хусусида  бўлади.  Ёшлар  бир-бирини

табриклаган,  бугун  бизнинг  кунимиз  экан,  деб,  ота-оналари  эшитса  ёқа

ушлайдиган  «севги  изоҳлари»ни  эфир  тўлкинлари  воситасида  етказишади.

Бизнингча,  табиатимизга,  миллий  урф-одат  ва  қадриятларимиз  ҳамда

менталитетимизга бегона бўлган «Валентин куни» номи билан кириб келаётган

бу  «байрам»  аслида  миссионерларнинг  найрангларидан  бири  ҳисобланади.

Чунки  миллатни  бузиш,  мамлакатни  таназзул  ёқасига  олиб  келишнинг  энг

машҳур йули - унинг ёшларини йулдан адаштиришдир.

«Севишганлар  куни».  Кулокка,  юракка  сарёғдек  ёқимли,  лекин  миллат

маънавияти, ахлоқи, саломатлигига халокатли «фестиваль». Айрим ёшларимиз

кўр-кўрона ўзларига байрам қилиб олган бу кун аслида динларга хам, ахлоққа

хам зид байрам. Демак бу  ҳолатга жиддий эътибор лозим. Пайғамбаримиз  ўз

хадисларида  ким  қайси  қавмга  тақлид  қилса,  ўша  қавмдан  бўлиб  қолиши

тўғрисида огоҳлантирган.

Бу «байрамда» Биринчи президент И.Каримовнинг «Юксак маънавият -

енгилмас  куч»  номли  маънавият  соҳасидаги  фундаментал  асарида  бизни

огоҳлантирган  аломатларнинг  ҳаммаси  мужассам.  Асарда  «Табиийки,

«оммавий  маданият»  деган  ниқоб  остида  ахлоқий  бузуқлик  ва  зўравонлик,

индивидуализм,  эгоцентризм  ғояларини  тарқатиш,  керак  бўлса,  шунинг

ҳисобидан бойлик орттириш, бошка халқларнинг неча минг йиллик анъана ва

қадриятлари,  турмуш  тарзининг  маънавий  негизларига  беписандлик,  уларни

қўпоришга  қаратилган  хатарли  таҳдидлар  одамни  ташвишга  солмай

қўймайди», дейилади.

Хуллас юрт тараккиёти учун бел боглаган хар қандай инсон бир ишга қўл

уришдан олдин,  яхшилаб  ўйлайди:  Бу иш менга  фойда  берса  хам,  юртимга

зарар  бериб  қолмасмикан?!  Уйлаймизки,  юқоридагилардан  хулоса  чиқариб,

Республикамизнинг  барча  аҳоли  қатлами  бегона  ёт  мафкураларга  қарши

курашишда ҳушёрликни оширса мақсадга мувофиқ бўлади. Бу борада айниқса,

фуқароларнинг  ўзини-ўзи  бошкариш  институти  ҳисобланмиш  махалла

фаоллари ва профилактика инспекторларининг ўрни беқиёсдир.

Хулоса шуки,  «оммавий маданият»нинг мақсади -  ота-боболаримизнинг

онгу тафаккурида минг йиллар давомида шаклланиб, сайқал топган ор-номус,

уят  ва  андиша,  шарму  хаё,  ибо  ва  иффат  каби  юксак  ахлоқий  туйғу  ва

тушунчалар,  қадриятларини  йўқ қилиш.  Бирорта  халк  тан  олмаган,  кўп

мамлакатларда тақиқланган ахлоқсизлик анъаналарига ёшларимизни  ўргатиш,

ёшлар  маънавий  оламининг  дахлсизлигини  бузишга  интилувчиларга  қарши

курашиш кечиктириб бўлмайдиган вазифамиздир.

